
PRAVILNIK O JAVNIM NABAVKAMA
U JKP "VODOVOD I KANALIZACIJA" d.o.o. 

VELIKA KLADUŠA
___________________________________________________________________
Na osnovu članova 34. i 35. Zakona o javnim preduzećima ( ''Službene novine Federacije Bosne i Hercegovine'', broj 8/05; člana 2. Uputstva o primjeni Zakona o javnim nabavkama,   Uprava JKP "Vodovod i kanalizacija" d.o.o. Velika Kladuša  donosi: 
P R A V I L N I K 

O   J A V N I M   N A B A V K A M A  

Član 1. 


Ovim Pravilnikom uređuju se, u okviru dozvoljenih zakonskih dispozicija, pojedina pitanja postupka javnih nabavki, koja je zaobišla najpreciznija zakonska regulativa; interpretiraju pojedine odredbe; sistematiziraju propisi fragmentarno raspoređeni po Zakonu o javnim nabavkama ( u daljem tekstu Zakon ) i razrađuju druga pitanja od značaja za postupak nabavke, a u cilju besprijekorne i pravilne provedbe Zakona. 

Član 2. 


Javno komunalno preduzeće ''Vodovod i kanalizacija'' d.o.o. Velika Kladuša  (u daljem tekstu Preduzeće) će, provodeći postupke javnih nabavki i primjenjujući Zakon, osigurati punu afirmaciju svih temeljnih principa javnih nabavki – transparentnosti, konkurencije, nediskriminacije i nepristrasnosti, a osobito vodeći računa o racionalnom i efikasnom načinu korištenja sredstava Preduzeća. 

POVJERLJIVOST I NEPRISRTASNOST

Član 3. 


Povjerljive informacije sadržane u bilo kojoj ponudi, koje se odnose na komercijalne, financijske ili tehničke informacije ili poslovne tajne ili znanja (know how) učesnika tendera, ne smiju se ni pod kojim uslovima otkrivati bilo kom licu koje nije zvanično uključeno u postupak nabavke. 


Nakon javnog otvaranja tendera, ni jedna informacija vezana za ispitivanje, pojašnjenje ili ocjenu tendera i razmatranje u Preduzeću ili Komisiji za javne nabavke, ne smije se otkrivati ni jednom učesniku tendera ili trećem licu, prije nego što se odluka o dodjeli ugovora saopći pobjedniku tendera. 

Član 4.


Povjerljivost naročito znači da sve pristigle ponude moraju biti bezbjedno i sigurno čuvane kako bi se obezbijedila njihova povjerljivost, te da njihov sadržaj ne smije biti ispitivan prije isteka roka za njihovo dostavljanje i otvaranje. 


Nepristrasnost podrazumijeva jednak tretman svih ponuđača / kandidata, bez otvorenog ili prikrivenog favoriziranja ili diskriminiranja po bilo kojem osnovu koji nije objektivno opravdan zahtjevima postupka nabavke. 


U cilju osiguranja nepristrasnosti, Preduzeće neće prilikom pripreme tenderske dokumentacije niti u toku postupka, koristiti savjete bilo kojeg lica koje može imati bilo kakav direktni ili indirektni interes za ishod postupka dodjele ugovora. 

Član 5. 


Svaki član Komisije za nabavke kao i član Konkursne komisije u postupku konkursa za izradu idejnog rješenja, može učestvovati u radu Komisije tek nakon što potpiše Izjavu o povjerljivosti  i  Izjavu o nepristrasnosti.  

Član 6. 


Izjava o povjerljivosti glasi: 

'' Izjavljujem da, povjerljive informacije sadržane u bilo kojoj ponudi, koje se odnose na komercijalne, financijske ili tehničke informacije ili poslovne tajne ili znanja (know how) učesnika tendera, neću ni pod kojim uslovom otkrivati bilo kojem licu koje nije zvanično uključeno u postupak nabavke, niti ću nakon javnog otvaranja tendera bilo koju informaciju vezanu za ispitivanje, pojašnjenje ili ocjenu tendera i razmatranje u Preduzeću ili Komisiji, otkriti bilo kojem učesniku tendera ili trećem licu, prije nego što odluka o dodjeli ugovora bude saopćena pobjedniku tendera.''  


Izjava o nepristrasnosti glasi: 

'' Izjavljujem da ću se, kao član Komisije, u postupku ispitivanja, ocjene i poređenja ponuda, pridržavati jednakog tretmana prema svim ponuđačima, bez pravljenja bilo kakve razlike među njima koja nije objektivno opravdana i utemeljena na važećim propisima nabavki, i neću primjenjivati nejednak pristup prema ponuđačima s ciljem dovođenja nekog od njih u povoljniji ili nepovoljniji položaj u postupku nabavke.''  

PROCJENA VRIJEDNOSTI UGOVORA 

Član 7. 

Preduzeće procjenjuje vrijednost ugovora u početnoj fazi postupka, odnosno u vrijeme objavljivanja obavještenja ili, ako ono nije potrebno, u trenutku kad započinje postupak. 

Pri procjeni vrijednosti ugovora, Preduzeće se, po pravilu, treba držati primjene otvorenog postupka.  

Član 8. 

Ako u vezi s procjenjenom vrijednošću ugovora postoje sumnje, ili je vrijednost ugovora blizu granice višeg vrijednosnog razreda, treba upotrijebiti postupak koji se primjenjuje u višem razredu. 

 A ako procjenjena vrijednost ugovora nesumnjivo  ili očigledno  ne doseže domaći vrijednosni razred, Preduzeće može dodijeliti u postupku direktnog sporazuma za procjenjene vrijednosti do 3000,00 KM. 

Za robe i radove koje nisu predviđeni godišnjim planom nabavki može se primjeniti konkurentski postupak u skaldu sa odredbama Zakona o javnim nabavkama u BiH  primjenjujući predviđene psotupke i procedure poštujući vrijednosne razrede.

Član 9. 

Preduzeće ne smije dijeliti predmet ugovora s ciljem izbjegavanja primjene odredbi zakona o primjeni odgovarajućeg postupka. 

Ugovor se može dijeliti samo na način da svi dijelovi tako podijeljenog ugovora ostanu predmet istog postupka o javnoj nabavci, koji je odabran za cjelokupni ugovor. 

Član 10. 

Ukoliko su robe, usluge ili radovi podijeljeni u lotove, a svaki je predmet zasebnog ugovora, ukupna procijenjena vrijednost svih lotova zajedno je osnov za određivanje vrijednosnog razreda svakog od tih ugovora.   

KOMUNIKACIJA I RAZMJENA INFORMACIJA U POSTUPKU 

Član 11. 


U otvorenom i ograničenom postupku pregovori između Preduzeća i ponuđača o osnovnim aspektima ugovora, a naročito o cijeni, nisu dozvoljeni. 

Prethodno se ne odnosi na Zahtjev za pojašnjenje tenderske dokumentacije i Zahtjev za pojašnjenje ponuda. 

Član 12.

Postupak kod Zahtjeva za pojašnjenje tendreske dokumentacije 


Zainteresirani dobavljači mogu u pisanoj formi od Preduzeća tražiti pojašnjenje tenderske dokumentacije. Preduzeće će odgovoriti u pisanoj formi, a odgovor poslati svim kandidatima ili ponuđačima. 


Ako  tad ne raspolaže nazivima ni adresama svih  kandidata ili ponuđača, iz razloga što nije istekao rok za preuzimanje tenderske dokumentacije ili rok nije određen,  Preduzeće će odgovor otpremiti na način da ga objavi u ''Službenom glasniku BiH'' u kojem je objavljeno i obavještenje, ili će ga na drugi odgovarajući način učiniti jednako dostupnim svim kandidatima / ponuđačima u konačnici, te istovremeno utvrditi da li je došlo da izmjena tenderske dokumentacije, pa ukoliko jest – postupit će u skladu s pravilima Zakona o produženju rokova.  

Kad primi pismeni Zahtjev za pojašnjenje tenderske dokumentacije, Preduzeće će ocijeniti: 

-    da li je Zahtjev blagovremen, 

· da li je Zahtjev opravdan / osnovan. 

Zahtjev je blagovremen ako je podnesen najkasnije deset dana prije isteka roka za podnošenje zahtjeva za učešće, odnosno ponuda. Na takav Zahtjev Preduzeće će odgovoriti u pisanoj formi, a odgovor poslati svim kandidatima / ponuđačima najkasnije pet dana prije isteka roka za podnošenje zahtjeve za učešće, odnosno ponuda. 

Ako Zahtjev nije blagovremen, treba ga odbaciti i o tome obavijestiti zainteresiranog dobavljača koji je uputio Zahtjev. 

Zahtjev je opravdan ako se njime traži informacija ili podatak koji je dobavljaču neophodan za pripremu ponude, i nije mu  iz opravdanih razloga poznat, a njegovim odašiljanjem Preduzeće ni na koji način ne narušava principe i pravila postupka nabavke. 

Kod ocjene opravdanosti Zahtjeva, Preduzeće će naročito obratiti pažnju na to: 

· da li je tenderska dokumentacija pripremljena u skladu sa odredbama Zakona i podzakonskih akata, i da li sadrži sve potrebne i potpune informacije dovoljne ponuđačima za pripremu ponuda, i da li sadrži propuste i greške; 

· da li je obavještenje o nabavci pripremljeno u skladu sa Zakonom i podzakonskim aktima, i sadrži sve potrebne podatke; 

· da li su kriteriji za selekciju i kvalifikaciju kandidata / ponuđača, koji trebaju predstavljati minimum kvalifikacionih uvjeta, a određeni su u tenderskoj dokumentaciji – srazmjerni predmetu ugovora, razumni, precizni i jasni. 

Ako, u skladu s navedenim, Zahtjev nije opravdan, treba ga odbiti i o tome obavijestiti zainteresiranog dobavljača  koji je uputio Zahtjev.  

Na Zahtjev, ocijenjen kao blagovremen i opravdan, Preduzeće će odaslati odgovor na način kako je ovim Pravilnikom određeno. 

Član13. 

Postupak kod Zahtjeva za pojašnjenje ponude 

Preduzeće može pismenim putem zahtijevati od ponuđača pismeno pojašnjenje bilo kojeg dijela njegove ponude s ciljem olakšanja procesa ispitivanja, ocjene i poređenja ponuda. Potrebne informacije ili pojašnjenja ne smiju predstavljati izmjenu ponude, niti ih Preduzeće može prihvatiti kao izmjenu ponude. 

Preduzeće će ispraviti grešku u ponudi koja je isključivo računske prirode, ako se takva greška otkrije tokom ispitivanja ponude. U slučaju da se računska greška ispravlja, Preduzeće je dužno predmetnom ponuđaču odmah uputiti pismeno obavještenje o svakoj takvoj ispravci i tek nakon što ponuđač pismeno odobri primljeno obavještenje o ispravci, može nastaviti rad s unesenom ispravkom. U slučaju da ponuđač odbije potvrditi predloženu ispravku, ponuda se odbija bez ulaganja zahtjeva za naplatu garancija za ponudu, ukoliko ista postoji.  

Izuzev komunikacije konkretno dopuštene ovim članom, sve komunikacije, razgovori ili pregovori bilo koje vrste između Preduzeća i ponuđača u vezi s dostavljenom ponudom, su nedopuštene. 

Član 14. 

Zahtjev za učešće u postupku  i 

Zahtjev za dostavu tenderske dokumentacije 

Preduzeće može dozvoliti da se zahtjevi za učešće u postupku nabavke dostave putem faksa ili elektronskom poštom, a takvi zahtjevi naknadno moraju biti potvrđeni i u pismenoj formi, a prije isteka utvrđenog roka. 

Zahtjevi za dostavu tenderske dokumentacije  mogu biti upućeni u pismenoj formi, putem faksa ili elektronske pošte, ili putem telefona, uz obavezu ponuđača da u što kraćem roku dostavi zahtjev u pismenoj formi, a najkasnije do roka utvrđenog u obavještenju o javnoj nabavci. Ukoliko ponuđač ne dostavi zahtjev u pismenoj formi do 

utvrđenog roka, smatra se da je odustao od učešća u javnoj nabavci, uz obavezu da ugovornom organu nadoknadi troškove tenderske dokumentacije i dostavljanja na adresu ponuđača. 

Sve detalje i uslove u vezi sa izborom sredstava za razmjenu informacija, ugovorni organ mora naznačiti u obavještenju o javnoj nabavci, uključujući i rok dostave ponuda.   

FORMA I SADRŽINA PONUDE 

Član 15. 

Ponuda odabrana za dodjelu konkretnog ugovora osim što mora biti ''najniže ocijenjena prihvatljiva ponuda'', mora prethodno ispunjavati uvjete formalne ispravnosti  i  ispravnosti sadržine.  

Član 16. 

Ponuda je u pogledu forme ispravna: 

- ako je dostavljena u propisanom roku;

- ako je dostavljena na propisan način;

- ako je dostavljena u propisanom obliku. 

Samo ponude koje zadovoljavaju ove uvjete formalne ispravnosti, uzimaju se u dalje razmatranje u postupku. U protivnom, u slučaju neispunjenja bilo kojeg od navedenih  uvjeta, ponuda se ne otvara i vraća ponuđaču neotvorena. 

Član 17. 

Ponuda je u pogledu sadržine ispravna ako sadrži sve elemente, odnosno, ispunjava sve zahtjeve utvrđene obavještenjem o nabavci i tenderskom dokumentacijom, kao što su: popunjeni odgovarajući obrasci, tražene specifikacije, dokumentacija po osnovu selekcionih kriterija i dr.  

Ispravnost ponude u smislu stava (1) ovog člana je uvjet koji ona mora ispunjavati da bi bila vrednovana po kriterijima odabira najpovoljnije ponude, pa shodno tome –  svaku ponudu koja u smislu stava (1) ovog člana ispunjava uvjete ispravnosti sadržine, Preduzeće treba smatrati prihvatljivom  ili  odgovarajućom ponudom, te uzeti u dalje razmatranje u postupku nabavke, a svaku koja te uvjete ne ispunjava – isključiti iz daljeg postupka kao neprihvatljivu , i onda kad bi ona po kriterijima i potkriterijima za dodjelu ugovora bila najpovoljnija – najniže ocijenjena. 

Izuzetno, Preduzeće može smatrati ponudu odgovarajućom ukoliko: 

· ponuda sadrži greške ili propuste koji se mogu ispraviti a da se time ne mijenjaju bitni uslovi ili aspekti ponude, niti narušava konkurencija, ili 

· ako sadrži samo manja odstupanja koja ne mijenjaju niti se bitno udaljavaju od karakteristika, uslova i drugih zahtijeva utvrđenih obavještenjem o nabavci i tenderskom dokumentacijom, pod uslovom da se svakom takvom odstupanju na što je bolje mogući način dodijeli odgovarajući mjerni izraz, te da se ista na primjeren način uzmu u obzir prilikom ocjene i poređenja ponuda.  

KOMISIJA ZA NABAVKE 

Član 18. 

Za provođenje postupaka javne nabavke Preduzeće imenuje Komisiju za nabavke.  

Za provođenje postupaka javne nabavke za dodjelu ugovora čija procjenjena vrijednost ulazi u domaći ili međunarodni vrijednosni razred, imenovanje Komisije je obavezno. 

Za provođenje postupaka javne nabavke za dodjelu ugovora čija je procijenjena vrijednost ispod domaćeg vrijednosnog razreda, imenovanje Komisije je fakultativno. 

Član 19. 

Preduzeće može birati da li će imenovati trajnu  ili  ad  hoc  Komisiju. 

Trajna Komisija za nabavke formira se za određeni period, naznačen u aktu Preduzeća o imenovanju Komisije, koji ne može biti duži od 1 godine, te obavlja sve poslove Komisije određene Zakonom, u svim postupcima nabavke u datom periodu. 

Po isteku perioda iz stava (1) ovog člana, Preduzeće opet može za naredni period ne duži od 1 godine, imenovati Komisiju u istom ili drugom sastavu. 

Ad hoc Komisija za nabavke formira se iznova, aktom Preduzeća o imenovanju Komisije, za svaki konkretan postupak nabavke. 

Član 20. 

U svojstvu članova Komisije mogu se angažirati i lica izvan Preduzeća. U tom slučaju oni ne mogu predstavljati većinu u Komisiji, niti vanjski član može biti predsjednik Komisije. 

U radu Komisije mogu se angažirati i stručnjaci izvan Preduzeća, ako je u postupku nabavke potrebno njihovo specijalizirano znanje. U tom slučaju oni nemaju pravo glasa. 

Član 21. 

Komisija, čiji broj članova s pravom glasa mora biti neparan, donosi odluke prostom većinom glasova, javnim glasanjem. 

POSEBNA PRAVILA UBRZANOG I KRAJNJE HITNOG POSTUPKA 

Član 22. 

Ubrzani postupak provodi se uz primjenu ograničenog postupka sa skraćenim rokovima, kada poštovanje propisanih rokova nije moguće zbog razloga: hitnosti, prijetnje ugrožavanja okoliša ili više sile. 

Rokovi u ubrzanom postupku su: 

· rok za prijem zahtjeva za učešće ne može biti kraći od 8 dana od datuma objave obavještenja o nabavci u ''Službenom glasniku BiH'';

· rok za prijem ponuda ne može biti kraći od 5 dana od datuma otpreme poziva za dostavljanje ponuda pretkvalificiranim kandidatima. 

Ubrzani postupak provodi se na isti način kao i normalni ograničeni postupak,  s izuzetkom razlike u vremenskim rokovima, a razlog zbog kojeg se Preduzeće opredjelilo za ubrzani postupak mora biti naznačen u obavještenju o nabavci.

član 23. 

Krajnje hitni postupak provodi se uz primjenu pregovaračkog postupka bez objave obavještenja, izuzetno, i samo onda kada se steknu takve okolnosti zbog kojih se ne mogu ispoštovati niti minimalni rokovi rokovi predviđeni za ubrzani ograničeni postupak. 

Uslovi za provođenje krajnje hitnog postupka su:

· da postoje dokazivi razlozi krajnje hitnosti;

· da je hitnost prouzrokovana nepredvidivim događajem koji se ne smije moći pripisati Preduzeću, te da se druge okolnosti kojima se opravdava izuzetna hitnost ne smiju ni u kom slučaju moći dovesti u vezu sa Preduzećem;

· da je nemoguće primijeniti standardni ili ubrzani postupak;

· da postoji vjerovatnoća da će događaji ugroziti interese lokalne zajednice. 

Svi uslovi za provođenje krajnje hitnog postupka moraju biti ispunjeni kumulativno. 

PRESTANAK POSTUPKA DODJELE UGOVORA

Član 24. 

Kada je postupak dodjele ugovora pokrenut putem objavljivanja obavještenja o javnoj nabavci, on može biti okončan samo u sljedećim slučajevima: 

1. nakon zaključenja ugovora ili okvirnog sporazuma;

2. nakon otkazivanja postupka o dodjeli ugovora iz jednog od sljedećih razloga: 

a) nijedna ponuda nije dostavljena u određenom krajnjem roku; 

b) nijedna od primljenih ponuda nije prihvatljiva;

c) cijene svih prihvatljivih ponuda su značajno veće od budžeta Preduzeća;

d) broj primljenih prihvatljivih ponuda je manji od tri i ne osigurava stvarnu konkurenciju za konkretni ugovor;

e) broj kvalificiranih kandidata je manji od tri i ne osigurava stvarnu konkurenciju za planirani ugovor.  

3. postupak dodjele ugovora otkazan je zbog drugih dokazivih razloga koji su izvan kontrole ugovornog organa i koji se nisu mogli predvidjeti u vrijeme pokretanja postupka dodjele ugovora.   

Član 25. 

U postupku konkurentskog zahtjeva za dostavljanje ponuda, kad obavještenje o nabavci nije objavljeno, razlozi transparentnosti i stvarne konkurencije obavezuju ugovorni organ, na način da uslovljavaju provođenje postupka s tri primljene prihvatljive ponude, pa u slučaju da u ovom postupku ne pristignu tri prihvatljive ponude, Preduzeće će otkazati postupak, u skladu s članom 22., stav (1), tačka 2., pod d), ovog Pravilnika. 

U pregovaračkom postupku uz objavljivanje obavještenja, gdje dostavljanju finalnih ponuda prethode faze pretkvalifikacije i pregovora s pozvanim kandidatima,  razlozi stvarne konkurencije obavezuju ugovorni organ da pozove najmanje tri kvalificirana kandidata da podnesu inicijalne ponude i sudjeluju u pregovorima, pa u slučaju da je broj kvalificiranih kandidata manji od tri, Preduzeće će otkazati postupak,  u skladu sa članom 22., stav (1), tačka 2., pod e), ovog Pravilnika. 

U ostalim postupcima javnih nabavki koji su predviđeni Zakonom, osim postupaka iz stava (1) i stava (2) ovog člana, ugovor o nabavci roba, usluga ili radova može biti dodijeljen i na osnovu jedne prihvatljive ponude, a postupak dodjele ugovora mora biti poništen ako: 

- nijedna ponuda nije dostavljena u određenom krajnjem roku;

- nijedna od primljenih ponuda nije prihvatljiva;

- cijene svih prihvatljivih ponuda su značajnono veće od budžeta Preduzeća; 

u skladu sa članom 22., stav (1), tačka 2., pod a), b) i c) ovog Pravilnika i odredbama Zakona o otkazivanju postupka nabavke.  

PLAN NABAVKI 

Član 24. 

U okviru planiranja poslovanja, Uprava Preduzeća izrađuje, ,  Plan nabavki  za tekuću poslovnu godinu. 

Nabavke koje nisu predviđene Planom, a za koje se ukaže potreba u poslovanju Preduzeća, provode se u skladu sa Zakonom o javnim nabavkama i ostalim važećim propisima o postupku nabavke.   

ZAVRŠNE ODREDBE 

Član 25.

Za razmatranje usaglašenosti ovog Pravilnika s važećim propisima o nabavci, te nadziranje njegovog provođenja u Preduzeću, nadležan je Nadzorni odbor Preduzeća. 

Ovlaštenje iz stava (1) ovog člana Nadzorni odbor ne može prenijeti na drugi organ. 

Član 26.

Izmjene ovog Pravilnika vrše se na način kako je on i donesen. 

Član 27. 

Ovaj Pravilnik stupa na snagu danom donošenja Odluke o njegovom usvajanju, a primjenjuje se od 01. 01. 2007. godine. 

Direktor:

______________________

Čaušević Osman,dipl.ing.


